
“ᐃᓄᑐᖃᕐᑎᓄᑦ ᐅᖃᐅᑎᔭᐅᕙᓚᐅᕐᑐᒍᑦ ᓯᕗᓂᕐᒥᒎᖅ ᐊᕐᓱᕈᓐᓇᑐᖃᓛᕐᒪᑦ ᐃᓅᓯᕐᓗ ᐱᒐᓱᐊᒻᒪᕆᓐᓇᓯᓗᓂ. ᑖᒃᑯᐊ 

ᐊᓱᐃᓛᒍᓯᒪᓕᕐᑐᑦ ᐃᓄᒻᒧᑦ ᓴᓇᖕᖑᐊᑎᒧᑦ ᑏᕕ ᐃᑦᑐᒧᑦ. ᐊᐅᓚᑕᐅᑦᓱᓂ ᐊᕐᓱᕈᓐᓇᑐᓂᒃ ᐊᑑᑎᕙᓐᓂᒥᓄᑦ ᑕᑯᑦᓴᑎᒍᑦ 

ᐊᒻᒪᓗ ᐃᓗᒡᒍᓯᒥᒃ ᓄᐃᑕᖏᓐᓇᑎᑦᓯᒐᓱᐊᕐᓂᒧᑦ, ᐱᓇᓱᐊᕐᓯᒪᔭᖏᑦ ᑕᑯᑦᓴᐅᑎᑦᓯᔪᑦ ᐃᓅᒡᒍᓯᑐᖃᖏᓐᓂᒃ ᐃᓄᖁᑎᖏᑦᑕ 

ᐊᒻᒪᓗ ᐊᒥᓱᐃᓄᑦ ᑌᒫᑦᓭᓈᕈᓐᓀᑐᓄᑦ. ᐊᓯᑦᔨᑕᐅᑎᖃᕐᓱᑎᓗ ᐊᓕᐊᓀᑦᑐᖑᐊᒍᓯᖃᑦᑕᒥᑦᓱᑎᒃ, ᓴᓇᖕᖑᐊᑎᐅᑉ 

ᐃᓱᒪᒥᓐᓂᖓ ᐃᑉᐱᒋᑦᓱᒍ ᓯᓚᕐᔪᐊᒥᒃ ᑕᑯᓐᓇᑑᑉ ᐊᑦᔨᒋᔭᐅᖕᖏᑐᑎᒍᑦ ᑕᑯᓐᓇᓯᒪᔭᒥᓂᒃ ᐃᓱᒪᑦᓱᓂ. 

 

ᑐᕈᓯᐊᐱᒃ ᓯᐅᕋᕐᒥ ᖃᐅᓯᕐᒥ ᐊᓪᓚᖑᐊᕐᑐᖅ ᕿᔪᒻᒧᑦ ᓯᕗᓪᓕᐹᖕᖑᓯᒪᔪᖅ ᖁᓪᓕᓴᔭᒥᒃ ᐸᑦᑎᑎᒐᓕᐅᕐᓂᓂ. 

ᐊᓪᓚᖑᐊᕐᓯᑎᒻᒪᕆᐅᑦᓱᓂ ᐊᒻᒪᓗ ᐅᓂᒃᑳᑐᐊᕐᓯᑎᐅᑦᓱᓂ, ᑏᕕ ᐃᑦᑐᖅ ᐃᓅᑦᓱᓂ ᐊᓐᓂᓇᕐᑐᖁᑎᒋᔭᐅᕗᖅ, ᐃᓄᑐᖃᖅ 

ᐃᓕᓐᓂᐊᑎᑦᓯᔨ ᓯᕗᓪᓕᕕᓂᕐᒥᑕ ᖃᐅᔨᒪᔭᑐᖃᖏᓐᓂᒃ ᐊᒻᒪᓗ ᐅᐱᒪᓂᕐᒥᒃ ᐃᑉᐱᒍᓱᓚᕿᑎᑦᓯᒍᓐᓇᓱᓂ. 

ᐊᓪᓚᖑᐊᕐᑕᒥᓂᒃ ᑕᑭᔪᓂᒃ ᐅᓂᒃᑳᑕᑦᓯᓯᒪᓲᖅ ᐅᕙᑦᑎᓂᒃ ᐅᕿᓪᓕᐅᒥᑎᑦᓯᔪᓂᒃ ᐃᓗᒡᒍᓯᐅᑉ ᐊᓯᐅᖏᓐᓇᓂᐅᔭᕐᓂᖓᓂᒃ 

ᐅᖁᒣᑦᓴᕈᑎᖃᕐᑎᓗᑕ, ᑕᑯᑦᓴᐅᑎᕙᑦᓱᒍ ᐊᒻᒪᓗ ᐊᓯᐅᒌᒃᑯᓯᕐᑐᐸᑦᓱᒍ ᐱᑦᔪᑎᒋᑦᓱᒋᑦ ᓯᕗᓂᕐᒥ ᐃᓅᖃᑦᑕᓛᕐᑐᑦ 

ᑭᖑᕚᕗᑦ. ᐱᓇᓱᐊᕐᓯᒪᔭᖏᑦ ᐅᖃᐅᓯᕆᔭᐅᓯᒪᔪᑦ ᓯᕗᓪᓕᐸᐅᑦᓱᑎᒃ ᐃᓕᓐᓂᐊᑎᑦᓯᐅᑎᒋᑦᓱᒋᑦ ᐊᓪᓚᑕᕕᓂᖏᑦ 

ᑐᕌᕐᑎᓗᒋᑦ ᐃᓄᓐᓄᑦ ᓴᓇᖕᖑᐊᑎᓄᑦ ᐊᒻᒪᓗ ᑕᑯᑦᓴᐅᑎᑕᐅᓕᕐᓱᑎᒃ ᑲᑎᕐᓱᐊᓂ ᐱᒻᒪᕆᖁᑎᒋᔭᐅᑦᓱᑎᒃ ᕿᒥᕐᕈᕕᓐᓂ 

ᐊᑯᓂᓂᑕᒃᑯᕕᓐᓂ ᓯᓚᕐᔪᐊᓕᒫᒥ. 

 

ᐱᔪᓐᓇᓯᐊᕐᓂᒥᓄᑦ, ᐱᓇᓱᐊᕐᑕᒥᒍᑦ ᐊᒻᒪᓗ ᐱᔪᑦᓴᐅᔮᕐᓂᒥᓄᑦ, ᑏᕕ ᐃᑦᑐᖅ ᑐᓂᕐᕈᓯᓚᕿᓯᒪᔪᖅ ᐃᓕᑕᕆᔭᐅᓂᖏᓐᓄᑦ 

ᐃᓄᐃᑦ ᓴᓇᖕᖑᐊᑕᕕᓂᖏᑦᑕ ᐳᐃᒍᕐᓴᐅᖏᑦᑐᓕᐊᕆᓯᒪᑦᓱᒋᑦ. ᐊᐅᓚᓯᒪᓂᕐᒥᓄᑦ ᐊᑑᑎᓯᒪᓂᕐᒥᓄᑦ ᐊᒥᓱᐃᓂᒃ 

ᓱᓇᑐᐃᓐᓇᓕᒫᓂᒃ, ᓂᕆᐅᒋᔭᒥᓄᑦ ᐊᑑᑎᓛᖁᑦᓱᒋᑦ ᐊᒻᒪᓗ ᑕᑯᓯᒪᔭᒥᓄᑦ, ᐱᓇᓱᐊᕐᓯᒪᔭᖏᑦ ᐃᓚᓖᑦ 

ᐃᑉᐱᓇᕐᑐᑕᓕᓐᓂᒃ ᓂᒪᓪᓚᕆᑦᑎᑕᐅᓯᒪᓂᖓᓂᒃ ᐊᒻᒪᓗ ᐊᐅᓚᑦᔭᑲᓪᓚᖃᑦᑕᓱᓂ, ᐊᑯᓐᓂᖏᑎᒍᑦ ᑑᕐᙰᑦ 

ᖃᕐᖄᓗᖏᑦᑕ ᐊᒻᒪᓗ ᓇᕝᕚᖅ ᖂᕐᖑᐊᓗᖏᑦᑕ. ᑖᒃᑯᐊ ᓄᓈᒃ ᑕᑕᑦᑑᒃ ᑑᕐᖓᓂᒃ ᐊᔪᒉᑦᑐᓂᒃ ᓯᓐᓇᑑᒪᖏᓐᓂ 

ᓇᓪᓕᓂᕐᒧᑦ ᐃᕿᓯᒪᔭᖏᓐᓂᒃ, ᐅᖃᐱᓗᑦᑖᑎᒋᓯᒪᑦᓱᒋᑦ ᑌᔭᐅᑦᓱᑎᒃ ᖃᓪᓗᓈᑦ ᓄᓇᖓᓂ ᐅᓂᒃᑳᑐᐊᑦ ᓱᓕᖕᖏᑐᑦ 

ᖃᐅᔨᒪᖕᖏᓂᑯᒥᓄᑦ ᐃᓅᓯᕐᒥ ᑌᒪᖕᖓᑦ ᐃᓱᒪᖕᖑᐊᒐᑦᓴᑕᖃᕐᓂᓴᐅᒻᒪᑦ ᐅᕙᑦᑎᓂᒥᓂᑦ.  


